REZIME RADA


Nuklearna medicina grana medicine koja se koristi primjenom radiofarmaceutika – radiaktivno obilježenih spojeva  za dijagnostiku, liječenje i istraživanje bolesti. Razvija se u 20. vijeku kao rezultat razvoja prirodnih i tehničkih nauka: otkriće radioaktivnosti, proizvodnja umjetnih radioaktivnih elemenata u nuklearnom reaktoru i ciklotronu, proizvodnja radioaktivno obilježenih spojeva (radiofarmaceutika), razvoj instrumenta za mjerenje i detekciju radioaktivnosti, itd.


Radioaktivno obilježeni spojevi (radiofarmacetici) nakupljaju se u određenom organu, ovisno o procesima koji se u njemu odvijaju. Mehanizmi raspodjele radiofarmaceutika u organizmu su vrlo različiti ovisno o hemijskim osobinama pojedinog spoja u koji je ugrađen radioaktivni nuklid. Tako se, npr. radioaktivni jod nakuplja u štitinjači, fosfatni spojevi u kostima, itd. 


Početak 20. vijeka označava istovremeno i početak sistemskog izučavanja biološkog dejstva zračenja.  Otkrićem radioaktivnih izvora zračenja proširuje se spoznaja o nepoželjnim učincima zračenja. Glavni problem pri upotrebi izvora jonizujućeg zračenja predstavlja očuvanje normalog i zdravog tkiva i ozračivanje samo bolesnih ćelija. 


Međunarodna komisija za radiološku zaštitu donijela je niz preporuka koje se odnose na ograničenje vrijednosti doza za osobe koje su profesionalno izložene zračenju i opštu populaciju u cilju snižavanja štetnih efekata djelovanja zračenja i smanjenja izlaganja zračenju.


Ovaj magistarski rad daje kratak pregled osnovnih dozimetrijskih veličina i jedinica koje se koriste u fizici jonizujućeg zračenja, kao i njihov međusobni odnos. Date su osnove djelovanja jonizujućeg zračenja na žive organizme, te veličine i jedinice koje se koriste za objašnjavanje tih efekata.


Prikazan je hronološki razvoj metoda za računanje pacijentne dozimetrije i načini zaštite od zračenja.


Detaljno su opisani vrste radioaktivnih raspada i radionuklidi koji se koriste u nuklearno - medicinskoj terapiji – njihove fizikalne i hemijske osobine i primjena u liječenju različitih oboljenja. Napravljena je podjela i opisane su vrste i tipovi radionuklidnih terapija i opisane metode zaštite osoblja, pacijenata i članova njihove porodice. 


Predstavljen je problem zaštite od zračenja kod terapije 131I u liječanju malignih oboljenja štitne žlijezde i na osnovu toga i preporuka ICRP-a o dozama za osobe profesionalno izložene zračenju i ostalog stanovništva i izračunata strukturalna zaštita i vrijednosti osnovnih parametara  koji su neophodni u  projektovanju odjela za terapiju sa 131I.


Na kraju su dati rezultati komparacije radionuklida sa aspekta efikasnosti terapije i zaštite od zračenja. 


Zaključak koji je uslijedio jeste da je zaštita od zračenja uposlenika je jako važna. Postupci uposlenika i lokalna pravila u radu sa pacijentima i izvorima zračenja utiču na efektivnu dozu uposlenika. Poznavanje osobina tih nuklida omogućit će im da se lakše zaštite. Dalji razvoj radionuklidne terapije je uslovljen razvojem metoda dobivanja i proizvodnje radionuklida.

